
Дәрістің мақсаты: физикалық блоктың технологиясын зерттеу.

Негізгі идеялар:
1. Автономды көліктер;
2. 3D басып шығару;
3. Озық робототехника;
4. Жаңа материалдар.

Автономды (жүргізушісіз) көліктер

Ең басты жаңалық болып табылатын жүргізушісіз көлік құралдары қазір өзінің тәжірибелік 
қолданыстарын басқа да жекелеген көлік түрлерінде, жүк көліктерінен бастап, дрондарда, әуе 
және су кемелерінде де тауып жатыр. Мұндай технологияны сенсор (sensor) және жасанды 
интеллект ретінде мүмкіндігінше дамыту – жекелеген көлік құралдарының қуатын тым жедел 
қарқынмен өсіреді. Арзан, коммерциялық тұрғыдан қолжетімді алуан түрлі әуе және су асты 
дрондарын тәжірибеге енгізу – жуықтағы бірнеше жылдың еншісінде.

 Сенсорлармен басқа да толып жатқан құралдар физикалық әлемнің виртуалды желілермен 
байланыстары таңғаларлық қарқынмен дамуда. Үйлерге, киімдерге, аксессуарларға, қалаларға, 
көліктерге, энергожелілерге, сондай-ақ, өндірістік процестерге ықшам да арзан және ақылды 
сенсорлар толассыз орналастырылуда. Көлік индустриясының дамуы осы жерден басталады. 

Көлік құралдары – автоматтық автотұрақ, бейімделгіш круиздік бақылауды басқару және 
апаттың алдын алу үшін, шұғыл тежеу   сияқты автоматтандырылған қызмет түрлерімен жаб-
дықталған. Бұл автоматты қызметтер тез дамып келеді, алайда пилотыз көлік құралдарын 
дамыту ең үлкен жетістік болып табылады.

АҚШ-тағы жалпы көлік жолының 10%-ын жүргізушісіз автокөліктер құрайды, бетбұрысты 
сәттің мысалы ретінде келтіруге болады.

Google компаниясы 2020 жылға қарай барлық азаматтар үшін жүргізушісі жоқ автокөліктерді 
сатуды жоспарлауда.

Форбстың деректеріне сүйенер болсақ, 2020 жылы шамамен 10 миллион автокөліктер 
жүргізушісіз басқару жүйесімен жабдықталатын болады, сол орайда бірыңғай онлайн желілеріне 
250 миллионнан астам «ақылды» автокөлік қосылып, нақты уақыт тәртіптемесінде жолдардың 
жай-күйі және жүктемелігі туралы ақпаратты бірлесе отырып, пайдаланатын болады. Оның 
үстіне жаңа техникалық шешімдерді құрастырып, оны шығарып жатқан фирмалардың саны 
жедел өсу үстінде. Уақыт өте, аталған көлік құралдары жүргізушісі бар автокөліктерге қарағанда 
әлдеқайда тиімді әрі қауіпсіз болу ықтималдылығы жоғары. Сонымен қатар бұл көлік түрі 
көлік кептелісін сиретіп, бөлінетін зиянды қалдықтардың көлемін азайтады және тасымал мен 
логистика үшін аталған көлік түрінің қолданысындағы модельдерін жақсарта алады.

3D басып шығару

Үшөлшемді (3D) басып шығару (аддитивті өндіріс деп те аталатын) – цифрлық 3D суреттен 
немесе модельден қатпарлы (layer upon layer) басып шығару арқылы физикалық нысанды 
құрастыратын процесс. Аталған технология түрі алғаш рет 1986 жылы ойлап шығарылған, 
содан бері ол жылдам түптұлғаландыру мақсатында (RP) қолданыла бастады.

Пайда болған сәттен бастап, әртүрлі 3D баспа технологиялары әзірленді, оның ішінде 
Fused Deposition (FDM) үлгісі толығымен бұл саланы революциялайды деп толық сеніммен 
айтуға болады. FDM принтерлері балқу нүктесіне дейін қыздырылған термопластикалық жіпті 
пайдаланып, содан кейін, қабаттарды бір-бірінің үстінен экструзиялау арқылы үшөлшемді 
нысанды құрады. FDM принтерлері – дәлме-дәл машиналар болып табылады, олар өздерінің 
қолжетімділігіне байланысты, қызметті түпнұсқалар мен кішігірім көлемді өндіріс үшін, әртүрлі 
шағын және орта кәсіпорындарға ендірілген.

3D принтерлер бірнеше жыл бойы түпнұсқалар мен кішкене бөлшектерді шығарып отыр-
ғанына қарамастан, әлі олардың толық әлеуетін іске асыру қажет. Дегенмен жақын болашақта, 
тауарлар әлем бойынша керемет жылдамдықпен орын ауыстыратын болады. Бұл, әлемнің 
басқа бөлігіне өндіру үшін, тек электрондық поштамен жіберілген файлдарды 3D принтерде 
басып шығару арқылы қол жеткізілуі мүмкін болады. Цифрлық файлдарды алғаннан кейін, 
өндіріске жіберер алдында олар нарықтың жергілікті және жеке қажеттіліктерін ескере отырып, 
түзетіледі.

3D басып шығару өндіріспен шектелмейді. Болашақта, үшөлшемді басылымды қолда-
нып, адамның ұлпа құрылымын басып шығара аламыз. Бұл ағзаларды басып шығару, транс-
плантациялауға мүмкіндік береді.

Озық робототехника

«Робот» көбінесе бағдарламаланған компьютерлік машина ретінде анықталады. Ол 
күрделі әрекеттер сериясын автоматты орындай алатын болады. Бұл анықтама, ғылыми-
фантастикалық фильмдерде көрсетілетіндей қарапайым роботтардың басым бөлігін қамтиды. 
Дегенмен роботқа гуманоид сияқты аяқ-қолы бар, жүруі немесе сөйлесуі қажет емес. Біз робот 
не екеніне әлдеқайда кең талдау бере аламыз.

Сенсорлар (sensors) саласындағы жетістіктер – роботтарды үй шаруашылығындағы 
тірліктен бастап, аса ауқымды міндеттер атқаруға тарта отырып, олардың қоршаған ортаны 
жақсы қабылдау мен оған әсер ету қабілетін арттыра түседі. Егер бұрындары роботтар жеке 
құрылғылар үшін бағдарламаланса, енді олар бұлт (cloud) технологиялары арқылы басқа 
жүйедегі роботтарға қосыла отырып, ақпаратты оқшауланған желіде ала алады.

Жаңа материалдар

Қазіргі кезеңде осыдан бірнеше жыл бұрын өздерінің елесін де білдірмеген қасиетке ие 
жаңа материалдар нарыққа толассыз түсуде. Тұтастай алғанда, олар – жеңіл, берік, екінші рет 
өңдеуге жарамды, бейімделгіш болып келеді.

Төртінші инновациялық революцияның көптеген жағдайында жаңа материалдардың 
пайда болуының нәтижелерін, даму және қолданылу өрісін болжап отырудың өзі мүмкін бола 
бермейді.

Клаус Швабтың өз кітабында «ақылды материалдар» туралы ой қозғады. Басқа да жаңа 
материалдар жаһандық тәуекелдерді азайтуда маңызды рөл атқаруы мүмкін. Ақылды 
материалдар – өздерінің қасиеттерін олардың қоршаған ортасын өзгертуге қатысты өзгертетін 
материалдар болып табылады.

Ақылды материалдардың түрлері

Пьезоэлектриктер: пьезоэлектрлік материалдар электр қуатын механикалық энергияға 
және керісінше айналдырады.

Пішінді жады бар қорытпалар: пішінді жадыны жиі пайдаланатын ең көп таралған қорыт-
паның бірі – нитинол болып табылады. Ол алғаш әскери зерттеу зертханасында әзірлеген 
болатын.

Магнитті – стрикция: электр өрістеріндегі өзгерістерге жауап беретін пьезоэлектрлік мате-
риалдар сияқты, бұл материалдар класы магнит өрістеріндегі өзгерістерге жауап береді және 
деформация кезіндегі тетігі немесе орындаушы механизм ретінде пайдаланылуы мүмкін.

Гидрогельдер: гидрогельдер белгілі бір қоршаған орта жағдайында суды немесе басқа 
сұйықтықтарды тез әрі мұқият сіңіруге, сақтауға бейімделуі мүмкін.

Екі құрылымды талшықтар: осы талшықтардың жылу, оқшаулау қасиеттеріне бейімдел-
геніне байланысты, ол қоршаған ортаға қатысты температуралық қасиеттерін өзгертеді. Осы-
лайша «ақылды» киім шығара алады.

Дербес жұмыстарға арналған тапсырмалар

1. «Ғылым» дефинициясының ағашын жасаңыз. Ол үшін түпкі сөзді анықтаңыз, оның 
анықтамасын сөздіктерден табыңыз. Содан соң тағы да түпкі сөздерді белгілеңіз, олардың 
анықтамаларын табыңыз.

2. Зерттеу әдістерінің жіктемесін кестеде бейнелеңіз.

Тәжірибелік тапсырмалар

1. Ғылыми ақпаратты сақтау тәсілдерінің кестесін төмендегі үлгі бойынша жасаңыз:

• Ғылыми ақпаратты сақтау тәсілі;
• Артықшылығы;
• Кемшілігі.

Бақылау сұрақтары

1. Егер барлық көлік пилотсыз болса, адамзат үшін пайдалы болады ма?
2. Сіздің ойыңызша, 3D-принтерлер дамыған кезде, зауыттық деңгейде өнімді шығару 

қажеттілігі болады ма? Бұл әлемдік экономикаға қалай әсер етеді?
3. Сіздің пікіріңізше, роботтар адам еңбегінің қажеттілігін толығымен жойып тастай алады 

ма? Бұл жағдайда әлем қалай дамиды деп болжайсыз?

Глоссарий

Сенсор (ағыл. «sensor», латын. «senso») – «сезіну» деген мағынаны білдіреді. Сенсордың 
атқаратын қызметі – сыртқы әсерді жедел сезініп, жүйеге тиісті ақпараттар мен тапсырмалар 
беріп отыру.

Google – іздеу жүйесі PDF, RTF, PostScript, Microsoft Word, Microsoft Excel, Microsoft PowerPoint 
және т. б. форматтағы құжаттарды тауып беру мүмкіндігіне ие. Google іздеу жүйесін Стэнфорд 
университетінің аспиранттары Ларри Пейдж және Сергей Брин оқу жобасы ретінде шығарған 
еді.

3D басып шығару (аддитивті өндіріс, технология) – 3D принтер деп аталатын бұл құрылғы 
цифрлық 3D моделі арқылы кез келген нысанды қатпарлап басу әдісімен жасап шығарады.

Дәріс тақырыбы бойынша қосымша дерекқорлар

1. PWC: The future of spare parts is 3D. A look at the challenges and opportunities of 3D printing.


